神的翅膀
網路近前流行一隻鳥母保護伊三個子的故事，這個故事逐次讀，攏感覺真感動。有一次Yellowstone 黃石公園發生火災，拍火了後，管理員去巡看損失的情形。佇一棵火燒的樹，發現一隻鳥母展翅，歇佇樹腳不振不動。管理員用棍子去攪牠，他看見一個畫面，互他驚一跳，有三隻鳥仔子對鳥母的翅，緊緊走出來。原來鳥母為著保護鳥仔子，不互昇高的煙悶死，代先背他們到樹下，閣用翅遮蓋，就是給火燒，也不會離開。鳥母疼鳥仔子，用翅遮蓋保護的心，願意用家己的生命替換子的活命。佇一個故事，咱看見一隻鳥母，用翅成做溫暖的懷抱，來遮蓋保護伊的子。
上帝也有翅股，今天的聖經節，佇出埃及的故事，上帝要摩西向以色列百姓說：「我對埃及人所行的事、恁攏看見、閣看見我怎樣親像鷹鳥的翅背恁，帶恁來歸佇我。今恁若實在聽趁我的話，遵守我的約、就佇列國中恁欲做我家己的寶貝，因為全地攏是我的，恁欲歸佇我，做祭司的國，做聖潔的百姓。（出19：4-6）」上帝的翅股親像鷹鳥的翅，要將以色列人背在翅的頂面，引導他們。
1、 翅膀的聯想：

在希伯來文，翅膀是@n"K，同這個字，有其他不同的用法和解釋。其中，和上帝有直接關係的有兩種。
1. 基路伯的翅膀：上帝命令摩西「著用金做兩個兵，用拍的法做伊，佇施恩所的雙頭。此頭作一個兵、彼頭作一個兵，雙頭的兵及施恩所著歸塊做相連。二個兵著高高展（thi）開翅，用他們的翅遮施恩所。他們的面相對、兵的面俯施恩所。」（出25:18-20）佇這，上帝欲佇翅的中間和摩西面對面說話，代表上帝的顯現和臨在。上帝通過施恩所，歡喜意愛將他的恩典賞賜互人。
2. 神的翅膀：佇路得記，波阿斯對路得說，「願耶和華報答你的所做，你來歇佇耶和華以色列上帝的翅下，願你得到他的大賞賜。」（得2:12）這是舊約，獨獨一位經節直接寫到上帝的翅。這是波阿斯對上帝的認識，波阿斯相信，上帝歡喜路得倚靠的信心，佇生活困苦時，願意為著婆婆來付出的查某子，上帝欲互伊安歇得到保護。上帝的翅是給人安穩休睏的所在，代表上帝的保護。
對翅股來比喻上帝同在的恩典和保護，咱看見上帝對以色列人的疼，若親像父母對囝仔的疼，不甘囝仔受苦，不甘他們佇埃及過奴僕的生活。一聽見他們的求叫，上帝就通過摩西，行神蹟一個接續一個，互他們真實看見上帝拯救的作為。此款父母對囝仔的應允，是真實的行動。上帝成做以色列人的父母，是信實的，伊的約束會實現。更加重要的，不是以色列人有什麼款的努力和功勞，他們所有的，就是相信上帝的拯救，而且順服佇上帝的引導。上帝所賞賜的恩典，攏是上帝意愛主動互人的。
2、 上帝翅下的三種期待：

上帝親像鷹鳥的翅背以色列人，有一個真清楚的目標，就是欲導他們來歸佇伊家己。照按呢看起來，上帝的翅是有方向的，伊引導以色列人也有方向。此個方向通過一層、一層的學習和訓練，就是欲和以色列人建立一個親密的關係。
1. 第一層：做我家己的寶貝
上帝要摩西對法老王講：「耶和華按呢講：『以色列是我的子，就是我的大子，我對你說過：著解放我的子去，通服事我。你也不準伊去。看啊，我欲殺死你的子，就是你的大子』（出4:22-23）。」上帝宣告伊和以色列人的關係就是父和子。以色列是屬佇伊的，伊不容允法老王用奴僕的款式待以色列人。當上帝的拯救完成，這個關係通過約，進一步來表明上帝看以色列人就是伊的寶貝。到佇新約，上帝實現伊的話語，互所有的外邦人，通過相信耶穌基督，得到拯救，攏可以稱做上帝的兒女。耶穌基督實現「全地攏是屬佇伊的」，這份救恩，互咱成做伊的兒女。
總是，屬於耶和華的子，要學習的是聽趁伊的話，學習伊的律法和命令。對咱來說，就是要有正常的靈修生活。靈修生活，就是人和上帝面對面的時間。人和人是對講話、互相分享的過程，才有慢慢建立關係的機會，何況是父和子的關係？當父母發現，囝仔的話愈來愈少的時，就會感覺和囝仔的關係是若疏遠。同款，當咱讀經祈禱的時間愈少，就表示咱對上帝的關係若疏遠。實質上，上帝看咱親像伊的寶貝，伊也知咱有軟弱、有痛苦、有困難，總是上帝保護以色列人脫離法老王的奴役，上帝也要保護你，離開你的困境、你的困難和你的迷惑。你是不是願意通過祈禱，尋求他的幫助？
2. 第二層：做聖潔的國民
上帝要伊的子兒聖潔，因為伊是聖潔（利19:1）。上帝呼召以色列人佇生活頂，和萬國最大的不同，就是佇聖潔的要求。有關生活，不論吃的、穿的、用的攏要分別出來。以色列的生活是佇拜偶像的萬國中，為著保持上帝和以色列親密的關係，上帝不容允任何破壞這關係的一切，進入以色列人的生活。就產生很多的律法，目的是欲使上帝的子兒對心思意念到行為，有清楚的界線，活出聖潔的品德。佇新約，這款個人聖潔的品德，轉變成聖潔的團體，要做外邦的模範，就是這幾的禮拜牧師說的，活出有耶穌基督的生命，成做一個美的見證。

咱的生活裡面，對家己的親人甘是好的見證？對家己的朋友甘是好的見證？對家己的同事甘是好的見證？咱干有給日常的生活成做信仰的生活？抑是只有禮拜日敬拜上帝才是信仰的生活？上帝愛咱一禮拜過七工的信仰生活，逐日做伊活的廣告，用置入性行銷的方法，互咱成做伊的見證，互人看著咱，就意愛來認識伊。
3. 第三層： 做祭司的國
祭司代表職分，是在會幕中服事上帝的人。佇過去蔡牧師的講道，咱再一次回想，祭司七項真重要的服事。第一項就是銅祭壇的服事，就是獻祭。第二項就是洗濯盆的服事，要洗手腳、要清氣聖潔的服事。第三項金燈臺的服事，讓上帝的光永遠照亮。第四項金香壇的服事，就是禱告。第五項陳設餅的服事，就是提供上帝的供應。第六項贖罪的服事，就是帶人來到上帝的面前。最後，第七項祝福的服事，幫助人帶著上帝的祝福與恩典回家。上帝通過這些教示，幫助咱過一個服事的生活，成做一個服事伊的人。

上帝欲互以色列成做祭司的國，原本是要全以色列國成做萬國的祭司，來服事萬國，互他們認識上帝。可惜他們因為害怕，上帝對他們中間揀選亞倫的後裔，成做服事的利未支派，其他以色列人卻失去服事的機會。佇到新約，耶穌基督的血，完成一切的贖罪，互願意相信耶穌基督的人，因為耶穌的寶血，得到清氣。因為耶穌基督成做上帝子兒的，攏要得到這個祭司的身份。上帝要伊的子兒，不若是一個接受恩典和保護的人。伊更加意愛，伊的子兒一方面成做服事伊的人，一方面成做一個願意為人付出的人。

對咱來說，就是學習付出時間、付出關心、付出恩賜，成做一個管道，來幫助身邊的人，作伙回來上帝的面前。你可以服事你的家庭、服事你的同事、服事你的朋友。你也可以是一個主日學的老師、青少契的輔導、抑或者是成做一個新朋友、慕道友的屬靈同伴，隨時幫助困難中有需要的人，通過上帝話語的安慰，通過耶穌基督的見證，引導他們，來到上帝的面前，尋求上帝的幫助和祝福。不通失去服事的機會，因為這是上帝對咱的訓練，訓練咱也成做伊的同工。

上帝的翅，通過此三層，要引導咱進入和伊親密的關係。就親像是父母看囝仔大漢，佇不同的階段，要用不同的訓練，也有不同的期待。對伊的寶貝開始，成做伊的見證，進入伊的同工。
3、 屬靈父母親的形象

上帝的翅，親像一幅父母懷抱的畫像。畫出上帝恩典滿滿的形象、同在的形象、和遮蓋保護的形象。上帝的兒女，也要因為上帝的恩典、同在和保護，漸漸對屬靈的嬰孩長大成熟。上帝家己成做父母的模範，互咱佇信仰的道路頂，也作伙學習來成做一個屬靈的父母。佇這整理出三點：
1. 保護伊親像寶貝：看待屬靈小子，親像寶貝，建立親密的關係，給他們安全感講出心聲，聽他們的需要。用上帝的話語幫助他們，學習認識真理，用祈禱擒住上帝做他們的幫助。

2. 起造伊成作見證：鼓勵屬靈小子，佇生活中分辨上帝所歡喜的，面對現代社會似是而非的觀念，幫助他們勇敢用真理來做正確的選擇，佇伊所接觸的環境中，活出有基督生命的見證。

3. 鼓勵伊作伙同工：按照屬靈小子的氣力，鼓勵伊有機會，參與在關心未信者的福音事工，作伙學習服事上帝。

來到教會實習這段時間，給我很多寶貴的經驗。我印象最深的是，從主日學老師、少契輔導到學青輔導，從牧者、長執、新朋友、招待、愛餐、場地等各種服事，我看見很多屬靈父母的形象。整個和平教會的共同特質，給我的感覺是溫暖的懷抱、真實的招呼，表達兄姐心內的接納。我看見主日學老師為著幫助孩子，建立正確的信仰價值，用心准備教材。我看見青少年輔導，從陪伴中去瞭解青少年成長的迷惑，為他們不斷持守祈禱。我看見兄姐佇不同的服事，盡心盡力。我看見長執扛著教會整體發展的信仰責任，隨時提供指導和幫助，也有看見牧者在兄姐靈命的養飼，不斷提供屬靈的米糧。在佇我的觀察，和平教會是一個充滿信仰活力的教會，這若不是上帝的同在，是誰能給和平教會這呢多信仰的動力？

結論：

上帝親像鷹鳥的翅背以色列人，最後的目的是要他們的心轉向伊家己。瑪拉基書 3:17 「萬軍之耶和華說，佇我所定著的日子，他們欲歸佇我，做特別的寶貝。我欲疼惜他們，親像人疼惜彼個服事伊的子兒。」在這，閣一次看見上帝稱呼以色列寶貝，上帝肯定以色列百姓和他的關係親像父子，而且盼望屬他的子兒攏要歸向他。瑪垃基最後的預言說，「看啊、耶和華大閣通驚的日未到的代先，我欲差先知以利亞到恁遐（hia）。伊欲使老父的心越轉向伊的子，做子者的心越轉向伊的老父，免得我來咒詛此個地。」耶穌已經完成此個預言，他的降臨帶來的好消息，就是上帝同在的記號、要使伊的百姓對黑暗的罪惡中脫離，進入光明的拯救，使凡願意相信伊的人攏回轉，成做上帝的子。

親愛的兄姐，讓上帝做咱家己的父母，嘛互咱學習成做一個有智慧的屬靈父母。總是，咱的信仰不斷成長的時，上帝也不斷將得救的人加添互咱。咱的教會是一個不斷成長的教會，咱隨時就要做好一個屬靈父母的準備。除了，成做咱自己孩子的屬靈父母，成做咱好朋友的屬靈同伴，你是不是也願意準備家己做一個主日學的老師、青少契的輔導，或者是成為新朋友屬靈的保護者。時常與他們作伙，聽他們的困難，為他們在這個社會面對一切的挑戰代禱，求上帝保守他們，一生一世走在上帝的道路。青少年，上帝也欲使用恁，不通看家己沒，教會有小漢的弟弟妹妹需要恁的關心和照顧。
通過一代牧養一代，咱享受頂一代的牧養，嘛學習牧養下一代。你是不是願意回應這個呼召，使老父的心轉向伊的子，使做子的心轉向老父。和所有的兄姐作伙跑走上帝的道路，一起來做上帝的子？
